
MOLTAÍ

Iarrann an Coiste um Thrádáil Idirnáisiúnta ar an gCoiste um Fhorbairt, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi tabhairt i gcrích na caibidlíochta maidir leis an gComhaontú 
Comhpháirtíochta nua idir an tAontas Eorpach agus comhaltaí d’Eagraíocht na Stát san 
Afraic, i Muir Chairib agus san Aigéan Ciúin (ESACC) agus na cuspóirí 
uileghabhálacha a leagtar amach ann maidir le Spriocanna Forbartha Inbhuanaithe 
(SDGanna) na Náisiún Aontaithe a bhaint amach agus cloí le Comhaontú Pháras; á áitiú 
gur cheart go mbeadh a toiliú tugtha ag an bParlaimint roimh chinneadh ón gComhairle 
maidir le cur i bhfeidhm sealadach Chomhaontú Iar-Cotonou; á chur i bhfios go láidir 
go bhfuil caidreamh tábhachtach polaitiúil, eacnamaíoch agus cultúrtha idir AE agus 
ESACC; á chur i bhfáth go rannchuidíonn AE leis an bhforbairt eacnamaíoch 
inbhuanaithe i dtíortha ESACC agus lena seasamh a chur chun cinn laistigh den chóras 
trádála domhanda; á chur i bhfios go láidir nach n-athróidh Comhaontú Iar-Cotonou 
socruithe trádála idir AE agus tíortha ESACC, a leanfaidh a gcomhpháirtíocht de bheith 
bunaithe ar chomhaontuithe agus ionstraimí trádála ar leithligh, go háirithe na 
comhaontuithe comhpháirtíochta eacnamaíche réigiúnacha (CCEnna) agus an córas 
ginearálaithe um fhabhair (GSP); á iarraidh ar an gCoimisiún a áirithiú go ndéanfaidh a 
ionstraimí trádála uile lena ndírítear ar thíortha ESACC amhail CCEnna, GSP agus 
Cúnamh don Trádáil a chéile a threisiú agus go mbeidh siad ailínithe leis an bprionsabal 
maidir le comhtháthú beartais ar mhaithe le forbairt;

2. á chur in iúl gur geal léi aidhm fhoriomlán Chomhaontú Iar-Cotonou tacú le comhtháthú 
thíortha ESACC sa gheilleagar domhanda; á thabhairt chun suntais go bhfuil caibidil sa 
chomhaontú maidir le comhar trádála lena n-athdhearbhaítear an gealltanas CCEnna a 
chur chun feidhme agus a neartú, agus go mbunaítear inti tosaíochtaí agus diúscairtí 
coiteanna, go neamh-uileghabhálach, maidir le trádáil agus forbairt inbhuanaithe, éascú 
trádála, trádáil i seirbhísí, cur chun cinn an iltaobhachais agus deireadh a chur le 
bacainní neamhtharaife; á chur in iúl gur geal léi, go háirithe, tagairtí do chaighdeáin 
shóisialta, chomhshaoil agus saothair, freagracht shóisialta chorparáideach, iompar 
freagrach gnó agus urraim don cheart chun rialála ar fud an chomhaontaithe;

3. á chur i bhfáth gur cheart go mbeadh forbairt fhadtéarmach, inbhuanaithe a chur chun 
cinn, bochtaineacht a laghdú agus borradh a chur faoin gcomhtháthú réigiúnach mar 
phríomhról ag CCEnna idir AE agus tíortha na hAfraice; ag aithint na dtuairimí éagsúla 
maidir le CCEnna agus á iarraidh ar an gCoimisiún aghaidh a thabhairt orthu trí 
mhuinín agus tuiscint fhrithpháirteach a chothú maidir le tairbhí agus ábhair imní 
CCEnna; á chur in iúl go bhfuil sí airdeallach ar na héifeachtaí dearfacha agus diúltacha 
a d’fhéadfadh a bheith ag an gComhaontú Comhpháirtíochta nua idir AE agus 
comhaltaí ESACC ar thrádáil laistigh den Afraic; á áitiú gur cheart aon éifeachtaí 
diúltacha ar thrádáil laistigh den Afraic a sheachaint agus aghaidh a thabhairt orthu i 
ndlúthchomhar lenár gcomhpháirtithe Afracacha; á iarraidh ar an gCoimisiún seasamh 
leis an gcúnamh polaitiúil, airgeadais, teicniúil agus beartais a sholáthraítear do thíortha 
ESACC de réir a riachtanas measúnaithe, eadhon dá chomhpháirtithe Afracacha chun 
Limistéar Saorthrádála Mór-roinn na hAfraice a chur chun feidhme go rianúil, d’fhonn 
trádáil laistigh den Afraic a chur chun cinn; á áitiú gur gá fothú acmhainneachta agus 

cúnamh teicniúil a chur le haon socruithe trádála le tíortha ESACC chun tacú go 
héifeachtach lena gcur chun feidhme; á athdhearbhú go bhfuil sí ag iarraidh go ndéanfar 
mionanailís ar thionchar CCEnna ar gheilleagair áitiúla, ar an gcomhtháthú réigiúnach, 
éagsúlú eacnamaíoch agus SDGanna sula ndéantar CCEnna nua a chaibidil;

4. á iarraidh ar an gCoimisiún a áirithiú go rachaidh CCEnna idir AE agus tíortha na 
hAfraice chun tairbhe don trádáil laistigh den Afraic agus do dhaonra na hAfraice; 

5. ag athdhearbhú a hiarrata ar an gCoimisiún bearta a chur chun feidhme amhail 
toirmeasc ar allmhairiú táirgí a bhaineann le sáruithe tromchúiseacha ar chearta an 
duine, amhail saothar éigeantais nó na cineálacha is measa de shaothar leanaí; á chur i 
bhfáth a thábhachtaí atá sé go n-áireofaí an cuspóir saothar éigeantais agus saothar 
leanaí a chomhrac sna caibidlí maidir le trádáil agus forbairt inbhuanaithe de 
chomhaontuithe trádála AE;

6. á áitiú nach mór forálacha trádála agus infheistíochta an chomhaontaithe a 
shaincheapadh ionas go mbainfidh na páirtithe uile tairbhe astu chun comhpháirtíocht 
chothrom a áirithiú; á chur i bhfios go láidir gur gá an chothromaíocht cheart a bhaint 
amach idir tairbhí idir AE agus tíortha ESACC, i gcomhréir le cearta agus oibleagáidí 
na bpáirtithe faoi Chomhaontú Iar-Cotonou; á iarraidh ar an gCoimisiún a ráthú go 
mbainfidh tíortha AE agus ESACC araon agus saoránaigh agus tionscail tairbhe as 
caidreamh trádála; á iarraidh ar an gCoimisiún forbairt agus fás inbhuanaithe agus 
cuimsitheach a chur chun cinn; á iarraidh ar an gCoimisiún a áirithiú go mbeidh an 
comhaontú ina bhonn chun an caidreamh eacnamaíoch idir na páirtithe a neartú ar 
bhealach a rachaidh chun tairbhe don dá pháirtí, lena méadófar an sciar den mhargadh 
domhanda atá ag gnólachtaí AE agus ESACC araon agus lena neartófar ról na 
bhfiontraithe áitiúla agus na bhfiontar beag agus meánmhéide; á thabhairt chun suntais 
gur cheart go gcuirfí i gcuntas leis sin a leibhéil forbartha faoi seach, go mbeidís in ann 
a naíthionscal a chosaint, tacú leis an bhfeirmeoireacht ar mhionscála agus caighdeáin 
inbhuanaitheachta AE agus idirnáisiúnta a chomhlíonadh chun a dtáirgí talmhaíochta a 
onnmhairiú; á iarraidh ar an gCoimisiún aghaidh a thabhairt go héifeachtach ar rochtain 
ar mhargadh AE do tháirgeoirí ESACC agus an rochtain sin a ráthú go nithiúil i 
bpróiseas athbhreithnithe CCEnna; á iarraidh ar an gCoimisiún infheistíochtaí 
inbhuanaithe a chur chun cinn chun bonneagar digiteach agus glas a chur chun cinn i 
dtíortha ESACC i gcomhréir lena ghealltanas i gComhshocrú Aeráide Ghlaschú, agus 
bainistiú freagrach acmhainní nádúrtha agus amhábhar á áirithiú ag an am céanna;

7. á iarraidh ar an gCoimisiún tacú leis na gníomhaíochtaí uile a bhaineann le forbairt na 
heolaíochta, na teicneolaíochta, an taighde, na nuálaíochta agus an chlaochlaithe 
dhigitigh, lena gcuirtear go mór le dlús a chur leis an bhforbairt inbhuanaithe, agus tacú 
le tíortha ESACC ina n-iarrachtaí diongbháilte i leith an phróisis sin; á áitiú nach mór 
do chur chun feidhme na bhforálacha a bhaineann le trádáil de Chomhaontú 
Comhpháirtíochta nua ESACC-AE gan aon duine a fhágáil ar lár, rannchuidiú le 
hinfheistíocht straitéiseach a spreagadh agus a mhéadú, poist a chruthú, ról na hearnála 
príobháidí a neartú agus comhar eacnamaíoch agus trádála a fheabhsú;

8. á mheabhrú a thábhachtaí atá sé tacú le feirmeoirí beaga agus táirgí agus margaí áitiúla 
agus réigiúnacha a fhorbairt, samhail talmhaíochta atá dírithe go heisiach ar onnmhairiú 
a sheachaint agus struchtúir na ngeilleagar ciorclach, trádáil idir-réigiúnach agus 

comhar tráchtála a neartú, rud a d’fhéadfadh rannchuidiú le tuilleadh dífhoraoisithe agus 
próisis grabála talún a chosc;

9. á chur in iúl gur geal léi tiomantas na bpáirtithe in Airteagal 83 den chomhaontú ‘bearta 
a dhéanamh chun dul i ngleic le seachaint cánach, imghabháil cánach agus cleachtais 
chánach dhíobhálacha eile’; á iarraidh ar AE tacú le tíortha ESACC sreabha 
aindleathacha airgeadais agus an imghabháil cánach a dhéanann cuideachtaí AE agus 
cuideachtaí ilnáisiúnta a chomhrac chun a áirithiú go n-íocfar cánacha i gcás ina 
ngintear brabúis agus fíorluach eacnamaíoch, chun stop a chur le creimeadh an bhoinn 
agus le haistriú brabúis;

10. á iarraidh ar AE athbhreithniú a dhéanamh ar na srianta ar chánacha onnmhairiúcháin, 
ar fhorálacha EDT+ agus ar na forálacha maidir leis na gnéithe de chearta maoine 
intleachtúla a bhaineann le trádáil in CCEnna atá ann faoi láthair agus sna 
comhaontuithe trádála agus comhair a bheidh ann amach anseo le tíortha ESACC;

11. á chur i bhfáth gur cheart forálacha inbhuanaitheachta a bheith fréamhaithe i spriocanna 
agus i ngealltanais ar chomhaontaigh an dá pháirtí leo; ag aithint go bhféadfadh 
léirmhínithe éagsúla a bheith ag na páirtithe sa chomhaontú ar an inbhuanaitheacht agus 
á chur in iúl gurb eol di leibhéil forbartha agus tosaíochtaí beartais na bpáirtithe faoi 
seach; á iarraidh go ndéanfaí measúnú ar na difríochtaí i léirmhíniú agus i gcur i 
bhfeidhm Chomhaontú Iar-Cotonou, lena bhféadfaí feabhas a chur ar an tuiscint atá ag 
na páirtithe uile ar chomhspriocanna inbhuanaitheachta agus lena bhféadfaí tacú le 
prionsabal na Náisiún Aontaithe maidir le toiliú saor roimh ré agus feasach; á iarraidh 
go gcuirfí caibidlí in-fhorfheidhmithe trádála agus forbartha inbhuanaithe san áireamh 
go córasach in CCEnna uile atá á gcaibidliú faoi láthair agus a bheidh ann amach anseo;

12. á mheabhrú go bhfuil an Pharlaimint tiomanta don Chomhaontú Glas don Eoraip agus á 
chur in iúl gur geal léi tionscnaimh trádála a rannchuidíonn lena cuspóirí a bhaint 
amach, lena n-áirítear an Sásra Coigeartaithe Carbóin ar Theorainneacha agus an togra 
reachtach maidir le dícheall cuí éigeantach, ach gan bheith teoranta dóibh; á áitiú go 
ndéanfaidh an Coimisiún faireachán cúramach ar thionchar na dtionscnamh sin ar 
thrádáil AE-ESACC agus bearta tionlacain a thíolacadh chun aon suaitheadh 
gearrthéarmach a mhaolú; á chur in iúl go bhfuil sí suite de gur slabhraí luacha 
domhanda níos athléimní agus níos inbhuanaithe a bheidh mar thoradh ar na 
tionscnaimh reachtaíochta sin san fhadtéarma, rud a rachaidh chun tairbhe do 
shaoránaigh agus gnólachtaí san Aontas Eorpach agus in ESACC;

13. á iarraidh ar údaráis na hAfraice agus na hEorpa dul i ngleic le feiniméin aindleathacha 
airgeadais, teitheadh caipitil, scéimeanna seachanta cánach agus caillteanas ioncaim 
náisiúnta de dheacsa laghdú taraife, arb ionann é agus 12 oiread an fhigiúir bhliantúil do 
chúnamh oifigiúil um fhorbairt;

14. ag cur sonrú sa chomhaontú sealadach maidir le hidirphlé idir AE agus tíortha ESACC 
maidir le hábhair a bhaineann le cearta bunúsacha agus gnéithe bunriachtanacha eile; ag 
aithint an ghné láidir a bhaineann le cearta an duine in CCEnna; ag meabhrú sheasamh 
dlíthiúil Chomhaontú Iar-Cotonou, lena n-áirítear na clásail maidir le fionraí in 
Airteagal 101(8) i gcás sáruithe ar chlásail um chearta an duine; á chur i bhfáth a 
thábhachtaí atá idirphlé polaitiúil agus nósanna imeachta comhairliúcháin chun 

éifeachtacht na gclásal sin a áirithiú agus á iarraidh ar an gCoimisiún a ráthú go 
gcuirfear na clásail maidir le fionraí i bhfeidhm i gceart i gcás sáruithe ar eilimintí 
bunriachtanacha den chomhaontú, amhail na forálacha a bhaineann le cearta an duine, 
prionsabail dhaonlathacha agus an smacht reachta; ag cur béim ar an bhfíoras nár cheart 
go ndéanfadh fionraí forálacha dochar don phobal ach gur cheart go ndíreofaí leis an 
bhfionraí orthu siúd atá freagrach as sáruithe ar na heilimintí bunriachtanacha sin; á 
chur i bhfios go láidir a thábhachtaí atá idirphlé agus comhar struchtúrtha agus 
éifeachtach leis an tsochaí shibhialta maidir leis an gcomhaontú a chur chun feidhme, 
lena n-áirítear maidir le saincheisteanna trádála, toisc go soláthrófar leis sin 
trédhearcacht, cuntasacht, dea-rialachas agus riail dhaonlathach agus go gcuirfear 
eilimintí bunriachtanacha chun cinn leis sin; á chur in iúl gur geal léi gur cuireadh an 
sásra comhairliúcháin san áireamh mar ghné dhearfach agus shainiúil den chomhaontú; 
á chur in iúl gur geal léi, thairis sin, gné láidir pharlaiminteach an chomhaontaithe agus 
go bhfuil sí tiomanta d’fhaireachán a dhéanamh ar a chur chun feidhme;

15. á chur i bhfios go láidir go bhfuil nasc tábhachtach idir an trádáil, díothú na 
bochtaineachta, an comhrac i gcoinne neamhionannais agus tacaíocht don fhorbairt 
inbhuanaithe, ar choinníoll go gcuirfear institiúidí leormhaithe ar bun; á iarraidh ar an 
gCoimisiún tuarascáil a chur faoi bhráid na Parlaiminte maidir leis an gcaoi a bhfuil na 
gnéithe den chomhaontú a bhaineann le trádáil agus infheistíocht ag rannchuidiú le 
baint amach na Spriocanna Forbartha Inbhuanaithe; á chur i bhfáth go láidir a 
thábhachtaí atá sé na spriocanna forbartha inbhuanaithe a chur i gcuntas i bpróiseas 
athbhreithnithe CCEnna; á chur i bhfios go láidir ról na mban agus na ndaoine óga i 
ngeilleagair agus i sochaithe thíortha ESACC; á aithint go ndéanann forálacha trádála 
agus infheistíochta an chomhaontaithe bearta iomchuí chun poist chuibhiúla a sholáthar 
do chách agus chun grúpaí imeallaithe a chumhachtú go socheacnamaíoch; á iarraidh ar 
an gCoimisiún rannpháirtíocht na ngrúpaí sin sa chaidreamh trádála agus infheistíochta 
idir an tAontas agus ESACC a mhéadú agus a ráthú; ag cur béim ar an bhfíoras nach 
mór cumhachtú na mban agus na gcailíní a phríomhshruthú agus ag tathant ar na 
páirtithe gníomhaíochtaí a dhéanamh chun comhionannas inscne a bhaint amach, go 
háirithe don trádáil laistigh den Afraic, agus mar chuid de chaidreamh trádála agus 
infheistíochta AE-ESACC, i ndlúthchomhar le geallsealbhóirí; á iarraidh ar an 
gCoimisiún nuashonrú a dhéanamh ar theachtaireacht 2009 uaidh maidir le trádáil chóir 
agus eiticiúil;

16. á chur in iúl gur cúis bhuartha di, i bhfianaise an laghdaithe spáis don tsochaí shibhialta, 
nach bhfuil gealltanas tugtha ag na páirtithe rannpháirtíocht éifeachtach na sochaí 
sibhialta a mhéadú ach amháin ‘i gcás inarb iomchuí’; á iarraidh ar AE bunú struchtúr 
institiúideach agus oibríochtúil agus sásraí institiúideacha agus oibríochtúla a chur chun 
cinn chun rannpháirtíocht chórasach na sochaí sibhialta a áirithiú trí phróiseas idirphlé 
agus comhairliúcháin atá trédhearcach agus oscailte le hionadaithe na sochaí sibhialta ó 
thíortha AE agus ó thíortha ESACC; 

17. á chur i bhfáth gur cheart go mbeadh an caidreamh frithpháirteach idir AE agus ESACC 
bunaithe ar luachanna coiteanna agus nach mór caidreamh eacnamaíoch a fhorbairt ar 
bhonn comhpháirtíochta; á chur i bhfios go láidir gurb é an sprioc choiteann atá againn 
cobhsaíocht agus rathúnas a áirithiú chun fás inbhuanaithe eacnamaíoch agus sóisialta a 
ráthú;

18. á chur in iúl go bhfuil sí den tuairim gur féidir le Comhaontú Iar-Cotonou rannchuidiú 
le cuspóirí beartais trádála agus infheistíochta thíortha AE agus thíortha ESACC agus 
molann sí don Pharlaimint a toiliú a thabhairt.

IARSCRÍBHINN: NA hEINTITIS NÓ NA DAOINE ÓNA bhFUAIR AN RAPÓIRTÉIR 
IONCHUR

Fuair an Rapóirtéir ionchur ó na heintitis nó na daoine seo a leanas nuair a bhí an tuairim á 
hullmhú, go dtí gur glacadh sa choiste í:

Eintiteas agus/nó duine
Dr. James Nyomakwa-Obimpeh (PhD)
Professor Robert Dussey, Togo’s Minister of Foreign Affairs, African Integration and 
Togolese Abroad, the OACPS’ Chief Negotiator and Chair of the Ministerial Central 
Negotiating Group
CONCORD Europe

Déantar an liosta thuas a tharraingt suas faoi fhreagracht eisiach an Rapóirtéara.

